
ಇಹಲೋಕದ ಬಗ್ಗೆ ವಿರಕ್ತರಾಗಿರಿ. ಆಗ ಅಲ್ಲಾಹು ನಿಮ್ಮನ್ನು
ಪ್ರೀತಿಸುತ್ತಾನೆ. ಮತ್ತು ಜನರ ಬಳಿ ಇರುವುದರ ಬಗ್ಗೆ

ವಿರಕ್ತರಾಗಿರಿ. ಆಗ ಜನರು ನಿಮ್ಮನ್ನು ಪ್ರೀತಿಸುತ್ತಾರೆ

ಅಬುಲ್-ಅಬ್ಬಾಸ್ ಸಹ್ಲ್ ಇಬ್ನ್ ಸಅದ್ ಅಸ್ಸಾಇದಿ (ಅಲ್ಲಾಹು ಅವರ ಬಗ್ಗೆ ಸಂಪ್ರೀತನಾಗಲಿ) ರಿಂದ
ವರದಿ: ಒಬ್ಬ ವ್ಯಕ್ತಿ ಪ್ರವಾದಿಯವರ (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ಬಳಿಗೆ
ಬಂದು, ಹೇಳಿದರು: "ಓ ಅಲ್ಲಾಹನ ಸಂದೇಶವಾಹಕರೇ, ನಾನು ಒಂದು ಕಾರ್ಯವನ್ನು ಮಾಡಿದರೆ ಅಲ್ಲಾಹು

ನನ್ನನ್ನು ಪ್ರೀತಿಸವಂತಹ ಮತ್ತು ಜನರೂ ನನ್ನನ್ನು ಪ್ರೀತಿಸುವಂತಹ ಒಂದು ಕಾರ್ಯದ ಬಗ್ಗೆ ನನಗೆ
ತಿಳಿಸಿಕೊಡಿ". ಆಗ ಅವರು (ಪ್ರವಾದಿ) ಹೇಳಿದರು: "ಇಹಲೋಕದ ಬಗ್ಗೆ ವಿರಕ್ತರಾಗಿರಿ. ಆಗ

ಅಲ್ಲಾಹು ನಿಮ್ಮನ್ನು ಪ್ರೀತಿಸುತ್ತಾನೆ. ಮತ್ತು ಜನರ ಬಳಿ ಇರುವುದರ ಬಗ್ಗೆ ವಿರಕ್ತರಾಗಿರಿ. ಆಗ
ಜನರು ನಿಮ್ಮನ್ನು ಪ್ರೀತಿಸುತ್ತಾರೆ".

[قال النووي: حديث حسن] [رواه ابن ماجه وغيره بأسانيد حسنة]

ಒಬ್ಬ  ವ್ಯಕ್ತಿಯು  ಪ್ರವಾದಿಯವರಲ್ಲಿ  (ಅವರ  ಮೇಲೆ  ಅಲ್ಲಾಹನ  ಕೃಪೆ  ಮತ್ತು  ಶಾಂತಿಯಿರಲಿ)  ಅಲ್ಲಾಹು
ಮತ್ತು  ಜನರು  ತನ್ನನ್ನು  ಪ್ರೀತಿಸುವಂತಹ  ಒಂದು  ಕಾರ್ಯದ  ಬಗ್ಗೆ  ತನಗೆ  ತಿಳಿಸಿಕೊಡಬೇಕೆಂದು
ವಿನಂತಿಸಿದನು.  ಆಗ  ಪ್ರವಾದಿಯವರು  (ಅವರ  ಮೇಲೆ  ಅಲ್ಲಾಹನ  ಕೃಪೆ  ಮತ್ತು  ಶಾಂತಿಯಿರಲಿ)  ಅವನಿಗೆ
ಹೇಳಿದರು:  ನೀನು  ಇಹಲೋಕದ  ವಿಷಯದಲ್ಲಿ  ನಿನಗೆ  (ಅಗತ್ಯವಿಲ್ಲದ)  ಹೆಚ್ಚುವರಿ  (ಅಂಶಗಳನ್ನು),
ಪರಲೋಕದಲ್ಲಿ  ನಿನಗೆ  ಪ್ರಯೋಜನ  ನೀಡದ  ವಿಷಯಗಳನ್ನು,  ಮತ್ತು  ನಿನ್ನ  ಧರ್ಮದಲ್ಲಿ  ನಿನಗೆ
ಹಾನಿಯುಂಟುಮಾಡಬಹುದಾದ  ವಿಷಯಗಳನ್ನು  ತ್ಯಜಿಸಿದರೆ  ಅಲ್ಲಾಹು  ನಿನ್ನನ್ನು  ಪ್ರೀತಿಸುತ್ತಾನೆ.
ಹಾಗೆಯೇ,  ಜನರ  ಕೈಯಲ್ಲಿರುವ  ಲೌಕಿಕ  ವಸ್ತುಗಳ  ಬಗ್ಗೆ  ನೀನು  ವಿರಕ್ತನಾದರೆ  (ಅವುಗಳನ್ನು
ಆಸೆಪಡದಿದ್ದರೆ)  ಜನರು  ನಿನ್ನನ್ನು  ಪ್ರೀತಿಸುತ್ತಾರೆ.  ಏಕೆಂದರೆ  ಅವರು  ಸ್ವಾಭಾವಿಕವಾಗಿ  ಅದನ್ನು
(ಲೌಕಿಕ  ವಸ್ತುಗಳನ್ನು)  ಪ್ರೀತಿಸುತ್ತಾರೆ,  ಮತ್ತು  ಯಾರು  ಅದರ  ವಿಷಯದಲ್ಲಿ  ಅವರೊಂದಿಗೆ
ಸ್ಪರ್ಧಿಸುತ್ತಾರೋ,  ಅವರನ್ನು  ಅವರು  ದ್ವೇಷಿಸುತ್ತಾರೆ.  ಆದರೆ,  ಯಾರು  ಅದನ್ನು  ಅವರಿಗೆ
ಬಿಟ್ಟುಬಿಡುತ್ತಾನೋ  (ಅದರಲ್ಲಿ  ಅವರೊಂದಿಗೆ  ಸ್ಪರ್ಧಿಸುವುದಿಲ್ಲವೋ),  ಅವನನ್ನು  ಅವರು
ಪ್ರೀತಿಸುತ್ತಾರೆ.

